
     ᑐᓴᒐᒃᓴᖅ 
 

 
ᐃᓐᓇᑐᖃᐃᑦ ᑲᑎᑎᑕᐅᓂᐊᖅᑐᑦ ᐅᖃᐅᓯᖃᕐᓂᐊᕐᓗᑎᒃ ᐃᓄᐃᑦ 

ᐃᖅᑲᓇᐃᔭᕐᓂᖏᓐᓂᒃ ᓄᓇᕗᑦ ᒐᕙᒪᖏᓐᓂ 
 

ᐃᖃᓗᐃᑦ, ᓄᓇᕗᑦ(ᓯᑦᑑᕝᕙ 13, 2001) - ᐃᖅᑲᓇᐃᔭᖅᑐᓕᕆᓂᕐᒧᑦ ᒥᓂᔅᑕ ᑭᐅᕙᓐ 
ᐃᖕ ᑐᓴᖅᑎᑦᓯᔪᖅ ᑖᒃᑯᐊ ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᔨᖏᑦ, ᐱᖃᑎᖃᖅᓱᑎᒃ ᓄᓇᕗᒥ 
ᐃᓄᓕᕆᓂᕐᒧᑦ ᑲᑎᒪᔨᓂᒃ, ᑐᙵᓱᒃᑎᑦᑎᔨᐅᓂᐊᖅᑐᑦ ᐱᖓᓱᓄᑦ ᐅᓪᓗᓄᑦ 
ᑲᑎᒪᑎᑕᐅᓂᖏᓐᓂᒃ ᐃᓐᓇᑐᖃᐅᔪᑦ ᐱᔾᔪᑎᒋᓪᓗᒋᑦ ᐃᓄᐃᑦ ᐃᖅᑲᓇᐃᔭᕐᓂᖏᑦ.  
ᐃᓐᓇᑐᖃᐃᑦ ᓄᓇᕗᓕᒫᒦᙶᖅᑐᑦ ᑲᑎᓐᓂᐊᖅᑐᑦ ᐃᖃᓗᖕᓂ ᓯᑦᑏᕝᕙ 17 ᑎᑭᓪᓗᒍ 19, 
2001. 
 
ᐃᓐᓇᑐᖃᐃᑦ ᐅᖃᐅᓯᖃᕐᓂᐊᖅᑐᑦ ᐊᒃᑐᐃᒍᑕᐅᔪᓐᓇᖅᑐᓂᒃ ᖃᓄᖅ ᑖᒃᑯᐊ ᓄᓇᕗᑦ 
ᒐᕙᒪᖏᑦ ᑎᑭᒍᓐᓇᕐᒪᖔᕐᒥᒃ ᐃᓄᖕᓂᑦ ᐃᖅᑲᓇᐃᔭᖅᑎᖃᕐᓂᕐᒧᑦ ᑐᕌᖅᑕᐅᔪᓂᒃ.  ᑕᒪᒃᑯᐊ 
ᑐᑭᓯᒋᐊᕈᑎᒃᓴᑦ ᑲᑎᖅᓱᖅᑕᐅᔪᑦ ᑕᒪᒃᑯᓇᙵᑦ ᐅᖃᖃᑎᒌᖕᓂᐅᔪᓂᒃ ᐊᑐᖅᑕᐅᓂᐊᖅᑐᑦ 
ᐃᑲᔫᑎᒋᓗᒋᑦ ᐋᖅᑭᒃᓱᖅᑕᐅᕙᓪᓕᐊᓂᖏᓐᓄᑦ ᒐᕙᒪᒃᑯᑦ ᐃᓄᖕᓂᑦ ᐃᖅᑲᓇᐃᔭᖅᑎᖃᕐᓂᕐᒧᑦ 
ᐊᑐᓕᖅᑎᑦᓯᔾᔪᑎᒋᓂᐊᖅᑕᖏᓐᓄᑦ ᐸᕐᓇᐅᑎᓂᒃ. 
 
"ᐃᓐᓇᑐᖃᐃᑦ ᐃᓚᐅᓂᖃᕈᓐᓇᕐᒪᑕ ᐱᒻᒪᕆᐅᔪᓂᒃ ᓴᖅᑭᑎᑕᐅᒐᓱᐊᖅᑎᓪᓗᒍ ᐋᑎᑯ 23 
ᐱᓕᕆᐊᒃᓴᕆᑎᑕᐅᔪᖅ ᐅᓄᖅᓯᒋᐊᖁᓪᓗᒋᑦ ᐃᓄᐃᑦ ᐃᖅᑲᓇᐃᔭᕐᓂᖏᑦ ᒐᕙᒪᒃᑯᓐᓂ," 
ᒥᓂᔅᑕ ᐃᖕ ᐅᖃᓚᐅᖅᑐᖅ.  "ᕿᓚᓈᕈᑎᖃᖅᐳᒍᑦ ᐅᖃᐅᓯᒃᓴᖏᓐᓂᒃ ᑐᕌᖓᔪᓂᒃ 
ᓯᕗᓕᖅᑎᐅᓂᕐᒧᑦ, ᐃᓕᖅᑯᓯᑐᖃᒃᑯᑦ ᐊᐅᓚᑦᓯᔾᔪᑕᐅᓯᒪᔪᓂᒃ, ᐃᖅᑲᓇᐃᔭᕐᓂᕐᒥᑦ ᐊᒻᒪᓗ 
ᐃᓕᑉᐸᓪᓕᐊᓂᕐᒥᑦ.  ᐱᒻᒪᕆᐅᓂᖅᐹᖑᔪᒃᓴᐅᔪᖅ ᐅᖃᐅᔾᔨᒋᐊᕆᓂᖏᑦ ᖃᓄᖅ 
ᐃᓚᐅᓕᑎᑦᓯᔪᓐᓇᕐᓂᖅ ᐃᓕᖅᑯᓯᑐᖃᒃᑯᑦ ᐅᒃᐱᕆᔭᐅᔪᓂᒃ ᐅᓪᓗᒥᒧᑦ ᐊᑐᖅᑕᐅᔪᓄᑦ ᐊᒻᒪᓗ 
ᐊᔾᔨᖏᓐᓂᖓᓂᒃ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ." 
 
ᐃᓐᓇᑐᖃᐃᑦ ᐃᓚᐅᑎᑕᐅᓂᖏᑦ ᐅᖃᖃᑎᒌᓂᐅᓂᐊᖅᑐᓄᑦ ᓂᕈᐊᖅᑕᐅᓯᒪᔪᑦ 
ᐊᖅᑯᑎᒋᓪᓗᒋᑦ ᐃᓕᖅᑯᓯᓕᕆᔨᒃᑯᑦ, ᐅᖃᐅᓯᓕᕆᔨᒃᑯᑦ ᐃᓐᓇᑐᖃᓕᕆᔨᒃᑯᑦ, 
ᐅᕕᒃᑲᓕᕆᔨᒃᑯᓪᓗ ᐊᒻᒪᓗ ᓄᓇᕗᒥ ᐃᓄᓕᕆᓂᕐᒧᑦ ᑲᑎᒪᔩᑦ.  ᑕᒪᓐᓇ ᑲᑎᒪᓂᖅ 
ᐃᒃᓯᕙᐅᑕᖃᖃᑕᐅᓂᐊᖅᑐᖅ ᐃᓕᓴᐱ ᑕᐃᕕᑎᒥᒃ ᐃᖃᓗᖕᓂ ᐊᒻᒪᓗ ᐋᓂ ᒍᐊᑕᓐ 
ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ. 

ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᓗᒍ: 
 
ᒪᑎᓕᓐ ᑖᔾᔭᖕᑯᐊᑦ 
ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᑦ ᐊᒻᒪᓗ ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐊᐅᓚᑦᑎᔨ 
ᐃᖅᑲᓇᐃᔭᖅᑐᓕᕆᔩᑦ, ᐃᓕᓐᓂᐊᕈᑎᒃᓴᓂᒃ ᐋᖅᑭᒃᓱᐃᕙᓪᓕᐊᔩᑦ 
ᓄᓇᕗᑦ ᒐᕙᒪᖏᑦ 
9(867) 975-6513 
9(867) 975-6524 
ᖃᕆᓴᐅᔭᒃᑯᑦ:  md'argencout@gov.nu.ca 

 
 


